
U C A P A N P E R D A N A M E N T E R I DI U P A C A R A 
P E M B U K A A N B A N K S I M P A N A N NASIONAL 
D I D E W A N T U N K U A B D U L R A H M A N , K U A L A 

L U M P U R P A D A 5HB DISEMBER, 1974 

Y . B . Datuk Syed Nahar, Pengerusi Bank Simpanan Nasional, 
Y . A . B . Datuk Hussein Onn, Y . B . Menteri-menteri, Tuan-tuan, 
Puan-puan, dan Saudara-saudara sekalian. 

Saya mengucapkan syukur dan sama-saraa bergembira kerana 
dapat menyertai pelancaran rasmi Bank Simpanan Nasional pagi 
ini. Peristiwa ini amatlah besar maknanya kepada rakyat dan 
Kerajaan yang saya pimpin oleh sebab Bank Simpanan Nasional 
ini merupakan satu-satunya projek yang ulung dilaksanakan 
setelah Kerajaan Barisan Nasional memegang teraju pimpinan 
negara. 

Barangkali ada diantara saudara-saudara di sini masih ingat, 
saya mula-mula menyebut tentang penubuhan sebuah institusi 
kewangan seumpama Bank Simpanan Nasional pada 23hb April 
lalu manakala saya sebagai Menteri Kewangan membuat ucapan 
dasar di Dewan Rakyat mengenai langkah-langkah anti-inflasi 
yang akan dilaksanakan oleh Kerajaan. Oleh yang demikian, saya 
sukacita dalam tempoh beberapa bulan sahaja, tapak asas bagi 
institusi yang baru itu telahpun siap disusun dan hari ini Bank 
Simpanan Nasional dilancarkan dengan rasminya untuk berbakti 
kepada negara. 

Bank Simpanan Nasional ialah satu lagi langkah ke hadapan 
dalam perkembangan institusi kewangan di negara kita. Bank ini 
mengambil alih tugas Bank Simpanan Pejabat Pos yang selama 
beberapa decade ini ditadbirkan sebagai sebuah Jabatan Kerajaan, 
iaitu merupakan sebahagian daripada Jabatan Pos. Sebaliknya Bank 
Simpanan Nasional ialah sebuah badan berkanun yang dikelolakan 
oleh Lembaga sendiri, mengikut undang-undangnya sendiri dan 
bertanggungjawab kepada Menteri Kewangan mengenai perkara-
perkara dasar sahaja. Dengan ini, adalah diharapkan Bank 
Simpanan Nasional bukan saja akan membawa pembaruan serta 
kemudahan-kemudahan baharu, tetapi akan mengubah pemikiran 
rakyat terhadap wang, sesuai dengan perkembangan yang berlaku 
di negara kita. 

Saudara-saudara sekalian. 

Butir-butir lanjut mengenai Bank Simpanan Nasional ini 
telahpun dijelaskan oleh Tuan Pengerusi Bank sebentar tadi, dan 
dahulu daripada itu telah menjelaskan melalui Radio dan T.V. 
Oleh itu saya hanya akan menerangkan dengan ringkas peranan 
yang akan dimainkan oleh Bank ini dalam pembangunan negara. 
Tugas utama Bank Simpanan Nasional ini ialah menjadi alat 
Kerajaan yang penting untuk menentang tekanan inflasi. Bank ini 
akan mengumpulkan wang yang berlebihan dari orang ramai 
supaya dapat dimobilise dan disalurkan terhadap perbelanjaan 
pembangunan. Langkah ini merupakan strateji yang positif dalam 
usaha Kerajaan menghadapi masa genting sekarang ini. Secara 
tidak langsung, orang ramai dapat pula menunjukkan taat setia 
mereka dengan menyambut cabaran Bank Simpanan Nasional ini. 

Sebagaimana juga Bank Simpanan Pejabat Pos yang dahulu, 
Bank Simpanan Nasional ini akan memberi kemudahan-
kemudahan untuk rakyat di seluruh negara menyimpan wang 
mereka yang berlebihan itu. Dengan cara ini wang tidak akan 
digunakan bagi perbelanjaan yang membazir atau untuk lain-
lain perkara yang tidak penting. Kita tahu apabila berkurang 
jumlah matawang yang berkeliling serta berkurang pula kehendak 
terhadap sesuatu barang, ini akan mengurangkan tekanan terhadap 
bekalan dan mengurangkan kenaikan harga barang-barang. With 
less money in circulation and less demand for goods, this in turn 
will reduce pressure on supply and subsequently on prices. 
Adalah mustahak dalam keadaan stagflasi ini, orang ramai cuba 
mengurangkan perbelanjaan dan menyimpan wang yang ber-
lebihan. Wang yang disimpan dalam Bank Simpanan Nasional 
akan dapat digunakan bagi maksud pembangunan negara. Saya 
difahamkan, sebagai incentive, Bank Simpanan Nasional akan 
cuba memberi return yang tinggi kepada penyimpan-penyimpan 
dan tidak syak lagi ini merupakan daya penarik kepada mereka. 

Selanjutnya Bank Simpanan Nasional ini dapat pula menjadi 
"friendly neighbourhood bank" untuk kesenangan kepada 
penyimpan-penyimpan. Oleh kerana ia akan terus menggunakan 
Pejabat-pejabat Pos, sudah tentulah perkhidmatannya sentiasa 
dekat dengan pelanggan-pelanggannya. Orang-orang biasa, 
terutama sekali orang-orang kita di kampung, tidak begitu biasa 
berurusan dengan bank-bank swasta dan pegawai-pegawai bank. 

Mereka menganggap bank hanyalah bagi orang yang berpen-
dapatan tinggi dan ahli perniagaan yang besar-besar sahaja. Saya 
ingin Bank Simpanan Nasional akan membuktikan yang ianya 
dapat memberikan kemudahan sebagai bank simpanan kepada 
semua golongan masyarakat, baik yang miskin mahupun yang 
kaya, dan bagi semua tingkatan umur, dari kanak-kanak sekolah 
yang berumur tujuh tahun kepada orang-orang tua. 

Saudara-saudara sekalian. 

Selaras dengan tujuan mengadakan perkhidmatan bank sim-
panan yang berdekatan dengan rumah pelanggannya, saya suka 
menarik perhatian Bank Simpanan Nasional supaya mencari 
penyimpan-penyimpan baru di kalangan peserta-peserta Felda, 
Felcra dan Kelompok. Kerajaan telah membelanjakan berjuta-
juta ringgit melaksanakan rancangan-rancangan kemajuan tanah 
terutama Felda. Saya syorkan bila peserta mula menerima hasil 
dari tanaman mereka, Bank Simpanan Nasional hendaklah 
bersedia memberikan kemudahan bank simpanan bagi mereka. 
Lebih-lebih pula di dalam rancangan kelapa sawit, ada setengah-
setengah peserta yang mendapat satu ribu atau dua ribu sebulan 
dan apabila ditolak bayaran pinjaman dan lain-lain, mereka 
tentulah masih mampu menyimpan sebahagian daripada pen-
dapatan mereka itu. Dengan itu wang ini tidak diguna untuk 
membeli barang-barang yang tidak perlu dan membazir. Mereka 
patut berjimat untuk masa depan mereka. 

Daripada keterangan ini adalah jelas bahawa Pengerusi, 
Pengarah dan semua kakitangan Bank Simpanan Nasional 
mempunyai tanggungjawab yang berat untuk melaksanakan projek 
ini hingga berjaya dan seterusnya menjayakan rancangan pem-
bangunan negara. Saya percaya dengan pertolongan Tuhan, dan 
dengan azam yang teguh, Bank Simpanan Nasional dapat meng-
hadapi cabaran tersebut. 

Sebelum mengakhiri ucapan ini, sukalah saya sekali lagi meng-
ucapkan terimakasih kepada semua yang berkenaan, khasnya 
Lembaga Pengelola Bank Simpanan Nasional ini, yang telah 
mengaturkan acara pembukaan pagi ini. Saya harap seluruh 
kakitangan Bank Simpanan Nasional akan cuba seboleh-bolehnya 
menunjukkan dedikasi serta rasa bangga mereka terhadap institusi 
baru ini supaya dapat menyaingi Bank-bank lain, seperti Bank 
Bumiputra dan Bank Rakyat. 

Dengan ini saya bersukacita mengisytiharkan Bank Simpanan 
Nasional ini dibuka dengan rasminya. Saya bersetuju Bank boleh 
berbuah tetapi jangan dijolok sebelum masak. 

